


КИРЕ СӦС

Билдирбестеҥ
Барып јадар,
Ӧчӧшкӧндий,
Ӧдӱп јадар.
Кемди уткып,
Кемди ӱйдежип;
Ӧҥин толып,
Ӧйин алып.
Салкын болзо,
Сыылагай эди,
Суу болзо,
Ажынгай эди.
Айланып калат
Араайынаҥ.
Солынып турат
Туйказынаҥ…
Табышкакты кем табар,
Ойынчыктарды
Ол алар.
Кичеенбестиҥ –
Кулагы айры,
Билбестиҥ – 
Бажы куру.
Оны садар,
Садар, садар.
Бажыбынаҥ 

Бакрас эдер.
Кӧзин дезе
Кускунга берер.
Кулагынаҥ 
Булгууш чыгар,
Изӱ казанда
Каарар-каарар.
Тиштеринеҥ 
Кыргыш эдер,
Кырар-кырар,
Кыргыштаар.
Тилин дезе 
Јалмуур эдер.
Колдорынаҥ 
Какпы эдер.
Будынаҥ, байла,
Талку чыгар.
Кӧксибинеҥ 
Сокы јазаар.
Тумчугын дезе…
Бир, эки, ӱч…
Јирме ӱч.
Баштапкызы:
– Јыл, – дейт.
Экинчизи:
– Јыл, – дейт. – 
Ӱлештирзе,
– Айлар дейт.



ЧАГАН АЙ (январь)

Кӧзнӧкти кажайта
Соок тарткан,
Саҥ ла башка
Јуруктар јураган:
Арта тӱшкен
Алтай туулар,
Аркылышкан
Агаштар.
Анда аҥдар 
Отоп јӱрет,
Анда куштар
Ӱӱрлежет.
Тийиҥ калыйт
Агаштаҥ агашка.
Јонот јолдойт
Јуукаларга.
Таныш јолдор.
Кару аҥдар…
Соок тӱште де
Сыныкпай јат,
Је балдар оны
Сеспей јат:
Кем чана кийет,
Кем чанак алат.
Чаган ай
Соогыла чагат,



Кулакты чымчып,
Јаакты каарат.     
  

КОЧКОР АЙ (февраль)

Куйундар
Кайда тымыган?
Сооктор
Кайда сыныккан?
Туйгак чийген
Туулар бийик,
Олорды ээлеген
Кочкорлор кийик.
Ӧзӧктӧр ичин
Ӧскӧлӧп кӧрӧт,
Кулагы кейди
Кезе согот.
Та сооктыҥ
Сенигерин сезет?
Та кыштыҥ
Тӱгенерин билет?
Кӱнерик јердиҥ
Кары мӧлчӱ, нык.
Чанак јолдыҥ
Јаагы јантык.
Тӱгенгенине кыш
Бӱтпес санаалу.
Јамызын јаска
Бербес санаалу.
Је тӱн ле тӱш
Теҥдежерге сананган.
Кочкор мойногынча
Кӱн узадылган.



ТУЛААН АЙ (март)

Кӧчкӧлӧр
Кӱзӱреп калган.
Тырмакту аҥдар
Јемзеп чыккан.
Кар шӱлӱреп 
Кайылат.
Тамчы тамат,
Тамчылайт.
Суучактар
Јолдолып келет,
Ойдык јерге
Ороло тӱжет.
Тал агаштар
Торјыналу,
Кыс балдардый, 
Јинјилӱ.
Барган куштар
Ойто келген.
Кара баарчык
База јанган.
Јелечилер
Јелгиндейт,
Јем бедиреп
Јӱргӱлейт.
Мус-тоштор
Кӱзӱрейт,
Јас келгенин 
Керелейт.



КАНДЫК АЙ (апрель)

Уйкулу тӧҥдӧрди
Кӱртӱктер ойгозот.
Тӱлӱреп-тӱлӱреп,
Кӱн тийгизет.
Кар сӱрӱжип,
Јонјолой ӧзӧт.
Кӧк-тамандар
Јаҥы ӧҥдӧйӧт.
Меес эдектей –
Кандыктар,
Кызыл-јеерен 
Кӧӧркийлер…
Шак бу ӧйдӧ
Тебӱ бар,
Кан јӱректе 
Сезим бар.
Јер-эне 
Элестелгедий,
Эмди-эмди ле
Ӱрӱстелгедий,
Ӧзӱмдерле,
Чечектерле.
Трактор кӱӱзи
Тӧҥдӧргӧ торгылат.
Јалаҥ ижиниҥ
Јаҥары башталат.



КӰӰК АЙ (май)

Эзен-эзен,
Кӱӱк деп куш,
Јерин јоктоп,
Јанган куш.
Айланганыҥа
Алкыш болзын!
Эбиргениҥе
Быйан болзын!
Кӱк-кӱӱк,
Кӱк-кӱӱк.
Ӱйелик арка
Јаҥыланат,
Ӱделӱ јерим
Торгыланат.
Кӱк-кӱӱк,
Кӱк-кӱӱк.
Јӱрекке јажу,
Кару ӱн,
Ийде берер
Салымду ӱн.
Кӱӱк деп куш,
Саҥ башка куш.
Эне-јерим
Конок болгой,
Эли-јоным
Најы болгой.
Кӱк-кӱӱк
Кӱк-кӱӱк.



КИЧӰ ИЗӰ АЙ (июнь)

Јайгы кӱн
Јылу чалыйт.
Сурлаган чалын
Јерге калыйт.
Тумандар ууланат
Туулар јаар.
Малчылар меҥдейт
Јайлузы јаар.
Анда, бийикте,
Айаҥдар серӱӱн,
Ӧлӧҥ узун,
Одор јӱзӱн.
Туулык салкын
Токоорып јат,
Одуларга
Оролып јат.
Јолдор кычырат
Јайлулар јаар.
Мал тизилет 
Јайлулар јаар.
Улустыҥ кыйгызы:
«Ай!»
Коолдор јаҥылгазы:
«Ай!»
Ӧлӧҥзип јытанган
Кичӱ изӱ ай.
Јӱрек јапсыткан
Јайгы Алтай.



ЈААН ИЗӰ АЙ (июль)

Кей тыҥыску.
Јер тынчу.
Теҥери тӧзи
Чиймектӱ.
Чапкан ӧлӧҥ
Арбынду.
Айрууштар кӧдӱрилет,
Тырмууштар тырмайт,
Кургаган ӧлӧҥди
Јердеҥ кармайт.
Кучак ӧлӧҥ
Кӱн азыраар.
Јууган ӧлӧҥ
Јыл чыгарар.
Обоолор тӧзӧлӧт
Јааш тӱшкелекте,
Обоолор учалат
Салкын келгелекте.
Ӧзӧктӧр ичине
Конот обоолор,
Чадыр айылдардый,
Седеҥ обоолор.
Талтар кӧӧркий
Талтаҥдайт,
Олорды кайкап,
Тартылдайт.
Улу јай.
Јаан изӱ ай.



КУРАН АЙ (август)

Анда не 
Куйрукталат,
Тӱн бӱркӱзин
Тилип барат?
Јалкын болзо,
Јызырты угулбас.
Јылдыс болзо,
Кӧскӧ кӧрӱнбес.
Јок, ол
Јарыдат јалкын.
Аш быжырар 
Амыр јалкын.
Буудай бажы – 
Кере карыш.
Сарбас эделе,
Тымыйт арыш.
Аш быжат
Карандыра.
Јай тӱгенет
Карандыра.
Чек базытту,
Чекпен ӧдӱктӱ
Курандар арыбайт,
Курандар маҥтайт.
Кей јыткарат, 
Ис артырат,
Тымык јалкынды
Чалыда багырат.



СЫГЫН АЙ (сентябрь)

Кырды кырлай
Тӱлкӱ баргандый,
Кызыл ӧҥи 
Мында арткандый.
Кызылгаттар
Эт-кызыл,
Јалбырактар
Кан-кызыл.
Аҥдар ӧҥин
Туулар тарткандый,
Туулар ӧҥин
Аҥдар алгандый.
Сескир элик
Кӱреҥ-кер,
Булан база
Кӱреҥ-кер.
Сындарды сындай
Сыгындар барат,
Арканы томылта
Амыргылайт.
Јер сыҥырайт,
Кей сыҥырайт.
Сыгындар
Амыргылап,
Тӱн кийдирет,
Кӱн тийдирет.
Саҥ башка кӱс,
Салымду кӱс.



ӰЛӰРГЕН АЙ (октябрь)

Тоҥдок јер
Карга кажайат.
Караҥуй арка
Кӧнӱ буурайат.
Ак јуурканла
Алтай бӱркелет.
Аҥдар карга
Изин чийгилейт.
Майчык бутту
Койон казалайт,
Талду коолдорго
Токтобой маҥтайт.
Јыду сарас
Јадып болбогон,
Саргараҥдадып,
Јерди ӧткӧн.
Агас меҥдейт,
Кӧскӧ кӧрӱнбейт,
Кар ак,
Агас ак.
Тийиҥ учат
Агаштаҥ агашка.
Албаа учуртат
Јемиттӱ јалманга.
Ӱлӱрген карла
Ӱрӱстелгендий,
Тӱмен бӧрӱк 
Тоолонгондый. 



КӰЧӰРГЕН АЙ (ноябрь)

Кӧмӧӧлдӧр
Айлангылап јат, 
Ак кастар 
Эжингилеп јат.
Кырутыган кайыҥдар
Јеҥелердий,
Јаан байрамга
Јазангандый.
Ак арчуулдары
Кажайат,
Кӱн алдына 
Мызылдайт.
Оромдорло
Улус барат,
Мааныны бийик
Апарат.
Јаркындалат,
Элбирейт мааны.
Улустаҥ тӧзӧлгӧн
Улу агын,
Ол ууланат
Ичкери,
Келер кӱнге,
Јӱрӱмге.
Оны кем де
Токтодып болбос,
Јаркынду јолын
Јабарлап албас.



ЈАҤАР АЙ (декабрь)

Јаҥырган ай –
Јаҥар ай.
Кар тереҥ, јаан,
Соок тапту јаан.
Кожоҥ кӱӱлеген
Кобылар ээн.
Обоолор содойгон
Јалаҥдар кеен.
Ачу салкындар
Сыгырат, бијелейт,
Ажулар карын,
Кумактый, экчейт.
Койчылар
Кыштуларын айланат.
Койлоры 
Меестерге карыжат.
Ӧлӧҥ тарткан
Тракторлор кӱӱлейт.
Бӱткӱл обоолор
Бӱрӱҥдеп келедет.
Јаҥырган ай –
Јаҥар ай.
Кар тереҥ, јаан,
Соок тапту јаан.
Балдар јылдыҥ
Келерин сакыйт,
Чибилерди
Каран санайт.



УЧЫ

Кажы ла ай
Таҥынаҥ атту,
Бойыныҥ ӧҥи,
Бойыныҥ ӧйи.
Он эки ай – 
Он эки карындаш.
Је јаҥы јыл – 
Ончозына баш.
Айлар, айлар
Айланып јат.
Јыл ӧҥӧлӧп,
Келип јат.
Эзен болзын,
Эски јыл!
Јакшы ба,
Јаҥы јыл!


